
Formáli 

Þessi ritgerð er lokaverkefni fyrir BS-gráðu Braga Michaelssonar á markaðsfræði- og 

alþjóðaviðskiptasviði við Viðskiptafræðideild Háskóla Íslands. Ritgerðin sem gildir til 12 

eininga var unnin haustið 2014 undir leiðsögn dr. Þórhalls Arnar Guðlaugssonar.  

Í ritgerðinni er reynt að komast að niðurstöðu um ástæður þess að útflutningur á 

ferskum, unnum þorski hefur aukist eins mikið og raun ber vitni og ráða í hvað framtíðin 

ber í skauti sér.  

Ég vil þakka Þórhalli kærlega fyrir hjálpina sem hann veitti. Ég vil einnig þakka 

fjölskyldu minni fyrir stuðninginn og einnig öllum þeim sem veittu mér viðtal. 

Útdráttur 

Sjávarútvegur hefur alltaf skipt íslensku þjóðina miklu máli. Þrátt fyrir að dregið hafi úr 

mikilvægi hans á síðustu árum, þá er þetta ennþá ein af stærstu útflutningsgreinum 

landsins. Af öllum fisktegundum sem Íslendingar flytja út þá er þorskurinn einna  

mikilvægastur þar sem hann skilar mestu útflutningsverðmæti.  

Þessi ritgerð fjallar um þær breytingar sem hafa átt sér stað í útflutningi á ferskum, 

unnum þorski. Leitast er við að skýra ástæðuna fyrir þessari aukningu ásamt því að leiða 

líkum að því hvað muni gerast í framtíðinni. Einnig er komið inn á þau áhrif sem 

fiskveiðikvótinn hefur haft og hvort hann eigi eftir að breytast í framtíðinni.  

Til að fá sem nákvæmustu niðurstöður er notast við eigindlega aðferðafræði. Fæstir 

hafa þekkingu á þessu sviði og því ekki í boði að styðjast við megindlega aðferðafræði. 

Útbúnar voru spurningar fyrir djúpviðtöl og haft samband við fimm einstaklinga með 

þekkingu í þessum geira. Viðtölin tóku 30-40 mínútur hvert og fóru þau öll fram á 

vinnustað viðmælenda. Allir viðmælendur gáfu leyfi fyrir því að viðtölin yrðu hljóðrituð 

til að auðvelda greiningu og vinnslu þeirra.  

Niðurstöður benda til þess að aukningin á útflutningi á ferskum þorski stafi af ýmsum 

ástæðum. Sú helsta er að þannig fæst hæst verð fyrir vöruna og seljendur leitast alltaf 

við að fá sem mest fyrir vöru sína. 

Aðrar ástæður eru að Íslendingar búa yfir samkeppnisforskoti vegna nálægðar við 

miðin og að betri kælitækni hefur leitt til þess að hægt er að flytja meira með skipum. 

Með því að selja fersk flök/bita þá koma greiðslur fyrr og setið er uppi með minni 

birgðir. Þessi aukning er einnig á kostnað saltfisks, löndin sem flytja mest inn af honum 

komu verst út úr efnahagshruninu og verð á honum lækkað í kjölfarið.  

Þessi aukning kemur til með að halda áfram þökk sé Norðmönnum og 

markaðssetningu þeirra sem opnað hefur fleiri markaði. Framboðið er einnig það 

stöðugt að eftirspurn mun aukast eins og hún hefur verið að gera undanfarið. 

1 Inngangur 

Markmið ritgerðarinnar er að varpa ljósi á þá þróun sem hefur átt sér stað í átt til aukins 

útflutnings á ferskum unnum þorski á kostnað annarra vinnsluaðferða eins og söltunar 

og frystingar.  Þegar talað er um ferskan unnin þorsk þá er átt við flök og bita en talað er 

um heila fisk þegar hann er óunninn. Reynt verður að draga fram hvað ástæður liggja að 

baki því að útflytjendur eru að færa sig yfir í þessa vinnsluaðferð.  Einnig er markmiðið 

að komast að því hvaða þættir það eru sem gefa vísbendingu um hvort þessi þróun haldi 

áfram á næstu árum.   

Leitast er við að draga upp mynd af þorskinum: hvaða tegund hann er, hvar hann 

heldur sig, hvernig hann er veiddur og hver má  veiða hann. Fjallað er um 

Atlantshafsþorskinn og lífshætti hans og veiðiaðferðir  kynntar. Í framhaldi er talað um 

kvótakerfið og hrygningarstofn þorsksins og þær breytingar sem hafa orðið í gegnum 

árin. Komið er næst inn á þær breytingar og samþjöppun sem hefur orðið í greininni á 

síðustu árum.  Vinnsluaðferðir og flutningsleiðir ferskra, unninna þorskafurða er kynnt. 

Breytingin sem hefur orðið síðustu 10 árin í helstu útflutningslöndum á innflutningi á 

ferskum, unnum þorski og helstu sammkeppnislönd í útflutningi þorsks eru kynnt. 

Í síðasta hluta ritgerðarinnar er farið yfir niðurstöður sem fengust við að taka viðtöl 

við fimm aðila sem hafa sérþekkingu á sviði sjávarútvegs. 

Sjávarútvegur er ein mikilvægasta útflutningsgrein Íslendinga og þorskur er sú 

fisktegund sem er okkur Íslendingum verðmætust. Það er því mikilvægt að gera sér grein 

fyrir þeirri þróun sem er að eiga sér stað og ástæðum sem liggja að baki breytinga ekki 

síst til að átta sig á hvernig best er að haga fjárfestingum í sjávarútvegi til framtíðar. 

2 Líffræði Atlantshafsþorsksins 

Atlantshafsþorskurinn er ein af þeim 150 tegundum fiska sem veiddar eru við Ísland. 

Vísindalegt heiti hans er Gadus morhua Linnaeus og er hann einn algengasti fiskur í 

Norður-Atlantshafinu. Hann er veiddur á ýmsum stöðum svo sem við Noreg, Færeyjar, 

Grænland og Kanada (Hjálmar Vilhjálmsson og Kolbrún Sigurðardóttir, 1977). Það eru til 

ýmsir þorskstofnar í Norður-Atlantshafinu og eru þrír helstu Barentshafsstofninn, 

íslenski stofninn og sá sem er við Grænland (Gunnar Jónsson, 1983). 

Á mynd 1 má sjá landfræðilega dreifingu þorsksins og eins og sést þá heldur hann sig 

mikið við Ísland. 

 

Mynd 1. Landfræðileg dreifing Atlantshafsþorsksins. Heimild: Fisheries and Aquaculture Department. 

Þorskurinn er botnfiskur og getur haldið sér á allt að 600 metra dýpi. Við Ísland er 

algengast að hann sé á 100–250m dýpi. Hægt er að finna þorskinn í sjó með hitastigi frá 

0=16 gráðum en honum þykir best að vera í 4–7 gráðum (Gunnar Jónsson, 1983). 

Þorskurinn er oftast 5–7 kg að þyngd og á bilinu 70–120 cm langur. Hann getur þó orðið 

allt að 20–25 kg og 120–140 sm að lengd (Bjarni Sæmundsson, 1926).  

Þorskurinn getur synt hratt vegna þess hve straumlínulagaður hann er. Liturinn á 

honum fer eftir aldri og umhverfi. Fullorðinn fisk, sem Íslendingar veiða mest, má sjá á 

mynd 2. Eins og sést er hann hvítur á kviðnum en gulgrænn á hliðum og baki (Hjálmar 

Vilhjálmsson og Kolbrún Sigurðardóttir, 1977). 

Mynd 2. Atlantshafsþorskurinn. Heimild: Grandaskóli. 

Seinni hluti vetrar og á vorin er sá tími sem þorskurinn hrygnir á og er 

hrygningarfiskur oftast á aldrinum 6–7 ára en þorskurinn getur lifað allt að 30 ár. Hrygna 

getur eignast allt að 5 milljón egg og klekjast þau út á 2–4 vikum við yfirborð sjávar 

(Hjálmar Vilhjálmsson og Kolbrún Sigurðardóttir, 1977; Kurlansky, 1998). Til að eggin nái 

að klekjast þurfa að vera ýmis skilyrði. Sjórinn þarf að vera á bilinu 4–9,5 gráður og svo 

þarf sjórinn einnig að vera nægilega saltur. Á þeim tíma sem hrygning á sér stað er þessi 

skilyrði einungis að finna við suður- og vesturströndina og því fer hrygningarfiskurinn 

þangað (Bjarni Sæmundsson, 1926). Fyrstu 3 mánuðina lifa seiðin á örsmáum dýrum 

sem nefnast svif. Ef ekki er til nægilega mikið af svifi þá gætu milljarðar þorskaseiða 

soltið. Eftir þessa 3 mánuði fara seiðin að leita til botns og éta þá stærri fæðu, t.d. síli, 

síld og ýmis krabbadýr (Hjálmar Vilhjálmsson og Kolbrún Sigurðardóttir, 1977). 

Þorskurinn á ýmsa óvini yfir ævina og eru þeir mismunandi eftir aldri fisksins. Þegar 

hann er ennþá seiði þá eru svartfuglar, mávar, síld, sandsíli og makríll að sækjast í þau. 

Þegar þorskurinn hefur fullorðnast þá eru óvinir hans hvalir, selir, hákarlar og ýmis 

sníkjudýr. Helsti óvinur hans er þó mannfólkið sem veiðir hann í miklu magni (Bjarni 

Sæmundsson, 1926). 

3 Veiðiaðferðir 

Það eru ýmsar leiðir sem notaðar eru til að veiða þorskinn og verður farið yfir sex helstu 

aðferðirnar hér á eftir. Gæði þorsksins eru mismunandi eftir því hvaða aðferð er notuð 

og hefur það oft áhrif á hvaða vinnslu hann fer í . 

Að lokum verður svo skoðað hversu mikið af afla er veitt með hverju veiðarfæri og 

hvernig þetta hefur breyst síðustu tíu ár. 

3.1 Handfæri 

Frá veiðimanninum liggur lína með fjölda tauma með krókum á enda hvers taums sem 

reynt er að fá fiskinn til að gleypa. Með því að gleypa krókinn festist hann í kjafti 

þorsksins og hægt er að draga fiskinn að landi. Það er notað agn til að fá þorskinn til að 

bíta á og er það látið höfða til sjónar eða lyktarskyns (Guðni Þorsteinsson, 1980). Þetta 

er sú aðferð sem Íslendingar hafa notað hvað lengst. Fyrst var aðeins notaður einn 

öngull en í dag eru þeir nokkrir á hverju færi (Hjálmar Vilhjálmsson og Kolbrún 

Sigurðardóttir, 1977). 

Upphaflega var fiskurinn dreginn inn með höndum en nú til dags eru komnar vélar 

sem sjá um það (Guðni Þorsteinsson, 1980). Handfæri eru oftast notuð í minni opnum 

bátum sem veiða við ströndina í kringum landið. Þessi veiðiaðferð er aðallega notuð á 

sumrin en 90% af veiðinni veiðist frá maí til ágúst (Hreiðar Þór Valtýsson og Hörður 

Sævaldsson, e.d.). 

3.2 Línuveiðar 

Þessi aðferð hefur þróast frá því fyrir 500–600 árum. Tuttugu þúsund önglar eru festir 

við 20 kílómetra langa línu og hún látin fara úr rennu aftast í bátnum (Hjálmar 

Vilhjálmsson og Kolbrún Sigurðardóttir, 1977). Á önglana er beitt síld og loðnu en í 

framtíðinni mun gervibeita verða meira notuð. Eins og staðan er í dag þá er gervibeitan 

einungis á byrjunarstigi. Tæki sem nefnist dráttarkarl sér svo um að draga línuna inn 

(Dahlstrøm, Muus, Nielsen, Nyström, 1999). 

Það sem línan hefur framyfir handfærin er að afli verður meiri en á móti kemur að 

stofnkostnaður er margfalt meiri og þá sérstaklega út af hve mikla beitu þarf að nota. 

Deilt er um hvort betra er að láta línuna liggja stutt frá botni eða láta hana leggjast við 

botninn. Ef hún er nokkuð frá botninum þá berst lyktin af beitunni betur, hún sést betur 

og afætur eru ólíklegri til að éta beituna af króknum. Kosturinn við að hafa línuna við 

botninn er að það þarf ekki að nota kork eða flot (Guðni Þorsteinsson, 1980). 

Línuveiðar eru stundaðar allan ársins hring en minnst er veitt á sumrin. Línan er 

oftast látin liggja í sjónum í einn til fjóra tíma. Helsti kosturinn við línuna er að hægt er 

að nota hana við grófa botna þar sem ekki er hægt að nota önnur veiðarfæri. Annar stór 

kostur er að fiskurinn er oftast lifandi þegar hann er dreginn upp í bát og hefur það 

orðspor að vera mjög ferskur (Hreiðar Þór Valtýsson og Hörður Sævaldsson, e.d.). 

Línuveiddur fiskur er oft talinn vera besta fáanlega hráefnið. Gallinn við fisk sem 

veiddur er á línu og handfæri miðað við aðrar aðferðir eru hringormar. Það er vegna 

þess að þessar tvær aðferðir eru notaðar á grynnri slóðum heldur en hinar aðferðirnar 

og þar er fiskurinn mest sýktur (Valdimar I. Gunnarsson, 2001). 

3.3 Netaveiðar 

Þorskanet voru fyrst notuð á Íslandi árið 1753 (Guðni Þorsteinsson, 1980) og eru 

aðallega notuð að vetri til. Neti er kastað í sjóinn og þorskurinn syndir inn í það og 

festist. Það þarf að athuga að láta fiskinn ekki liggja svo lengi í sjónum að hann kafni því 

ef of langur tími líður áður en hann kemur upp í bátinn verður hráefnið ekki jafn gott 

(Hjálmar Vilhjálmsson og Kolbrún Sigurðardóttir, 1977). 

Netin þurftu að vera sterk til að geta þolað slæmt veður úti á sjó og voru því áður 

mjög stór og fyrirferðarmikil. Í slæmu veðri þóttu þau hættuleg og urðu ekki vinsæl fyrr 

en um miðjan sjötta áratuginn þegar farið var að nota nælonnet. Það gerði netin 

sterkari, minni og léttari (Hreiðar Þór Valtýsson og Hörður Sævaldsson, e.d.). Ókosturinn 

við að nota net er að það dugar oftast ekki lengur en tvær vikur og getur því reynst dýr 

aðferð (Dahlstrøm et al., 1999). Í dag eru netin rétthyrnd og um það bil 50 metrar að 

lengd. Oft eru 10 net bundin saman og látin liggja í sjónum yfir nóttina (Hreiðar Þór 

Valtýsson og Hörður Sævaldsson, e.d.). 

3.4 Botnvörpur 

Íslendingar hafa verið að nota botnvörpur frá árinu 1904. Botnvörpur, eins og nafnið 

gefur til kynna, eru vörpur sem dregnar eru með botninum. Til að varpan haldist opin 

lárétt eru notaðir toghlerar og til að halda henni opinni lóðrétt þá er notast við flot efst 

á netinu og svo er neðsti hlutinn þyngdur (Guðni Þorsteinsson, 1980). 

Hlerarnir sem halda botnvörpunni opinni gera það að verkum að engin tímamörk eru 

á hve lengi má draga. Vegna þess að það eru stórar járnkúlur á botnvörpunni þá þarf 

botninn ekki að vera sléttur og því fjölbreyttari staðir sem hægt er að veiða á. Þeir sem 

nota botnvörpur við veiðar eru aðallega togarar (Hjálmar Vilhjálmsson og Kolbrún 

Sigurðardóttir, 1977). 

Það er ekki hagstætt að draga botnvörpuna með miklum hraða og krafti til að ná yfir 

mestan hluta botnsins heldur veiðist betur ef dregið er hægar (Guðni Þorsteinsson, 

1980). Ekki má hafa vörpuna of lengi í sjó og er miðað við eina til tvær klukkustundir 

þótt algengt sé að hún sé mun lengur. Ástæðan er sú sama og með netin þar sem 

fiskurinn getur orðið fyrir skemmdum eða drepist. Veiðimenn vilja að pokinn haldist fyrir 

ofan botn því ef hann er við ósléttan botn þá skemmist fiskurinn. Ástæður fyrir að það 

gerist er að steinar safnast í pokann eða of mikill fiskur veiðist og botnvarpan fyllist 

(Valdimar I. Gunnarsson, 2001). 

3.5 Dragnót 

Dragnótin er mjög lík botnvörpunni en munurinn er sá að það eru ekki hlerar til að halda 

henni opinni. Þetta gerir það að verkum að dragnótin er mun léttari og því betra fyrir 

smærri báta að nota þessa veiðiaðferð (Hjálmar Vilhjálmsson og Kolbrún Sigurðardóttir, 

1977). Ókosturinn við dragnótina er að hún er dýrt veiðarfæri og virkar einungis við 

góðan botn í grunnu vatni. Aðalkosturinn er að botninn skemmist ekki vegna þess hve 

létt hún er. Hún skilar einnig góðum fiski og veiðir minni af smáfiski í leiðinni (Guðni 

Þorsteinsson, 1980). 

Til að nota dragnótina þurfa veðurskilyrði að vera góð og öldugangur lítill. Það er 

erfitt að nota hana í myrkri og krefst góðrar siglingarfræði kunnáttu þar sem ekki er 

hægt að færa nótina nema með því að draga hana aftur upp (Hreiðar Þór Valtýsson og 

Hörður Sævaldsson, e.d.). 

3.6 Flotvörpur 

Líkt og með botnvörpuna er um vörpu að ræða en munurinn er sá að ólíkt öllum öðrum 

veiðarfærum þá snertir flotvarpan ekki botninn. Flottrollið er gert úr næloni til að hafa 

það sem léttast og sterkast. Það þarf að fara gætilegar við að draga flotvörpur heldur en 

botnvörpur því það þarf að finna þann stað þar sem fiskurinn er þéttastur og forðast að 

snerta botninn því flottroll eru ekki varin gegn ósléttum botni (Guðni Þorsteinsson, 

1980). 

3.7 Magn afla eftir veiðarfærum  

Á mynd 3 sést magn þorskaflans eftir veiðarfærum árið 2013. Mest er veitt með 

botnvörpu eða 44%, þar næst á eftir kemur lína með 34%. Net voru notuð við að veiða 

9% aflans, handfæri  7%, dragnót 5%, flotvarpa 0% og annað 2%. 

 

Mynd 3. Magn afla eftir veiðarfærum 2013. Heimild: Hagstofa Íslands. 

Á mynd 4 sést magn aflans eftir veiðarfærum árið 2003. Mest er veitt með botnvörpu 

eða 45% og næst á eftir kemur lína með 22%. Net voru notuð til að veiða 18% aflans, 

handfæri 8%, dragnót 6%, flotvarpa 0% og annað 1%. 

Mesti munur milli þessara 10 ára er sá að afli veiddur á línu hefur aukist um 12% á 

meðan afli veiddur í neti hefur minnkað um 9%. Magn afla sem veitt er á hin veiðarfærin 

hefur lítið breyst og haldist mjög stöðugt. Aukning afla með línu er því á kostnað 

netveiða. 

Mynd 4. Magn afla eftir veiðarfærum 2003. Heimild: Hagstofa Íslands. 

4 Kvóti og stærð hrygningarstofns  

Árið 1970 keyptu Íslendingar sex togara en þeir áttu tvo fyrir. Þessir togarar skiluðu svo 

miklum hagnaði að fleiri voru keyptir og árið 1974 voru þeir orðnir 54. Árið 1983 var 

fjöldi togara kominn upp í 103 og þá fóru menn að óttast að fiskistofnar gætu átt á 

hættu að hrynja vegna ofveiði. Árið 1984 voru því sett lög um stjórn fiskveiða og öll skip 

yfir 10 tonnum úthlutað kvóta í samræmi við veiði þeirra síðustu þrjú ár. Helsta 

breytingin sem gerð hefur verið á kvótakerfinu síðan það var sett á laggirnar var árið 

1990 þegar frjáls flutningur á kvótanum var leyfður (Starkey og Heidbrink, 2012).  

Talsmenn þess að kvóti yrði settur á sögðu að það væri til að auka skilvirkni og hindra 

ofveiði en það voru ýmsir sem mótmæltu þessari stefnu. Þeir beittu þeim rökum að það 

ylli atvinnuleysi og að jafnvægi í byggð landsins veiktist við tilfærslu veiðiheimilda. Einnig 

þótti þeim ósanngjarnt að þeir sem fengu úthlutað kvóta upphaflega gátu selt sinn hluta 

og yfirgefið iðnaðinn með talsverðum hagnaði (Starkey og Heidbrink, 2012). 

Fyrir tímabil kvótans var mönnum frjálst að sækja sjó og hefja útgerð en eftir að 

kvótinn var innleiddur þurfti að kaupa sig inn í geirann til að öðlast leyfi til veiða. Með 

kvótanum fóru menn því að einblína meira á að auka verðmæti í stað þess að veiða eins 

mikið og þeir gátu eins og tíðkaðist fyrir komu kvótans (Steingrímur J. Sigfússon, 1996). 

Vegna kvótakerfisins hefur komið upp það vandamál að fiskur sem ekki hefur 

nægilegt verðmæti er hent aftur út fyrir borðstokkinn. Því hefur verið haldið fram að 

botnfiski að verðmæti 5 milljörðum króna sé hent og að það sé ein af helstu ástæðum 

fyrir hruni þorskstofnsins í Barentshafi (Þorkell Helgason og Örn D. Jónsson, 1990). 

Í lögum um fiskveiðistjórnun er kveðið á um að sjávarútvegsráðuneytið fái tillögur 

varðandi hámarksafla frá Hafrannsóknastofnun ár hvert. Ákvörðun sjávarútvegsráðherra 

er því að mestu byggð á tillögum fiskifræðinga en svo þarf einnig að tryggja að sveiflur 

verði ekki of miklar í afkomu í sjávarútveginum og á þjóðarbúinu. (Stjórn fiskveiða, 

1991).  

Ef leyfilegur heildarafli eykst dreifist hann á skip í samræmi við þá prósentu af 

heildaraflanum sem fylgir skipinu og öfugt ef hann minnkar (Stjórn fiskveiða, 1991). Á 

mynd 5 má sjá afla íslenskra fiskiskipa af þorski frá 1970-2013. Aflinn var mestur árið 

1981 en lægstur árið 2008. 

 

Mynd 5. Afli íslenskra fiskiskipa af þorski 1970–2013. Heimild: Hagstofa Íslands. 

Árið 1955 mældist hrygningarstofn þorsks 938 þúsund tonn. Tæpum þrjátíu árum 

síðar þegar kvótakerfinu var komið á hafði stofninn hrapað niður í 141 þúsund tonn. Á 

síðustu fimm árum hefur vaxið mikið og mælist stofninn nú yfir 400 þúsund tonn 

(Landssamband íslenskra útvegsmanna, 2009). Á mynd 6 sést hvernig hrygningarstofn 

þorsksins hefur verið frá 1970 til 2013 og eins og sést hefur hann verið á mikilli upppleið 

frá 2001. 

 

Mynd 6. Þorskur: Stærð hrygningarstofns. Heimild: Hafrannsóknastofnun. 

Síðan kvótakerfið var sett á árið 1984 hefur 90% aflaheimilda verið seld 

(Landssamband íslenskra útvegsmanna, 2009).  

5 Þorskígildi og skipafjöldi 

Fimmtíu stærstu eigendur þorskkvóta árið 2002 áttu 74,3% af heildarþorskkvótanum. 

Fimmtíu stærstu eigendurnir árið 2013 áttu 86,1% af heildarþorskkvótanum og er því 

um 11,8% hækkun að ræða. Ef einungis er litið til tíu stærstu eigenda árið 2002 þá áttu 

þeir 42,6% en árið 2013 er hlutfallið komið upp í 51,5%. Af þessari 11,8% aukningu hjá 

50 stærstu fyrirtækjunum má því rekja 8,9% af aukningunni til 10 stærstu eigendanna 

(Fiskistofa, e.d.).  

Á myndum 7 og 8 má sjá breytingu á hverjir eiga tíu stærstu hlutana milli 2002 og 

2013. Samherji hf. átti áður mestan kvóta en situ nú í öðru sæti. HB Grandi hf. er í efsta 

sæti eftir að hafa verið í því sjötta árið 2002 og hefur náð að auka kvóta sinn um 7,4%.  

Útskýringin á þessari miklu aukningu HB Granda hf. liggur í því að árið 2004 

sameinaðist Grandi hf. og Haraldur Böðvarsson hf. í HB Granda hf. („Grandi og 

Haraldur“, 2004). Þorbjörn Fiskanes hf. er ennþá í þriðja sæti og fyrirtækin Vísir hf. og 

Hraðfrystihúsið Gunnvör hf. eru enn á listanum yfir þau 10 fyrirtæki sem eiga mestan 

kvóta. 

 

Mynd 7. 10 stærstu fyrirtækin miðað við þorskígildi 2002–2003. Heimild: Fiskistofa. 

Mynd 8. Þorskur: 10 stærstu fyrirtæki miðað við þorskígildi 2012–2013. Fiskistofa. 

Það sem hefur gerst er að kvótinn hefur safnast á færri hendur sem leiðir til aukinnar 

hagræðingar. Í kjölfarið verða fyrirtækin stærri og sterkari og þá er betra fyrir fyrirtækin 

að eiga stærri og færri skip (Michael Sigþórsson, munnleg heimild, 14. nóvember, 2014).  

Í 13. gr. laga nr. 116/2006 um fiskveiðistjórnun segir að samanlögð aflahlutdeild 

fiskiskipa í eigu einstakra aðila, einstaklinga eða lögaðila, eða í eigu tengdra aðila megi 

aldrei nema hærra hlutfalli af heildaraflahlutdeild af þorski en 12%. HB Grandi hf. getur 

því ekki aukið aflahlutdeild sína í þorski um meira en 0,8% því þá mun félagið brjóta lög 

um fiskveiðistjórnun (lög nr. 116/2006). 

Fjöldi skipa sem fengu úthlutað aflaheimildum fyrir veiðitímabilið 2002–2003 var 

1157 talsins. Veiðitímabilið 2012–2013 hafði þeim fækkað niður í 627 (Fiskistofa, e.d.). Á 

myndum 9 og 10 má sjá hvernig þetta skiptist niður á milli báta á þessum tveimur 

veiðitímabilum. Hlutfall togara og skipa með aflamark hefur lítið breyst. Hlutfall togara 

hefur hækkað úr 7% í 9% á meðan hlutfall skipa með aflamark fór úr 23% niður í 21%. 

Mikil breyting varð aftur á móti hjá smábátum og krókaaflamarksbátum, smábátar fóru 

úr 28% hlutfalli niður í 14% á meðan krókaaflamarksbátar fóru úr 42% í 56%. 

Mynd 9. Fjöldi skipa 2012–2013. Heimild: Fiskistofa. 

 

 

Mynd 10. Fjöldi skipa 2012–2013. Heimild: Fiskistofa. 

6 Vinnsluaðferðir 

Eftir að þorskurinn hefur verið veiddur þá þarf að vinna úr honum. Það eru þrjár 

ástæður fyrir því að fiskvinnsla er mikilvæg: 

1) Fiskurinn er viðkvæmt hráefni sem þarf að varðveita sem mest frá því að hann er 

veiddur þangað til hann skilar sér til neytenda.  

2) Það lækkar flutningskostnað til neytandans þar sem búið er að koma honum í 

hentugar umbúðir og einnig losna við þann hluta sem ekki er borðaður.  

3) Það fæst hærri greiðlsa fyrir fiskinn og þetta skapar fleira fólki atvinnu (Sigfús 

Jónsson, 1984). 

Fjórar algengustu aðferðir við að vinna þorsk eru frysting, söltun, að fiskurinn er 

seldur ferskur eða þurrkaður/hertur.  

6.1 Frysting 

Með því að frysta þorskinn hægist eða jafnvel stöðvast skemmdarferli hans. Gæðin 

varðveitast og  geymsluþolið lengist töluvert. Það gerist af því að örveruvöxtur er ekki 

jafn mikill í kuldanum en þegar fiskurinn er svo þíddur hefst örveruvöxturinn aftur. 

Frosinn þorskur getur geymst í allt að 2 ár ef frystigeymsla er góð (Matís, e.d.(b)).  

Frystihraði, hitastig og umbúðir hafa áhrif á gæðin. Því fyrr og hraðar sem fiskurinn er 

frystur því minni breytingar verða á næringargildi og gæðum hans. Best er að hafa 

umbúðirnar sem þéttast að vörunni og miðað er við að geyma fiskinn í 24 gráðu frosti 

með sem minnstum hitasveiflum því þær hafa neikvæð áhrif á geymsluþolið (Matís, 

e.d.(b)). 

Til eru þrjár misflóknar aðferðir við að frysta. Sú auðveldasta er að hausa og frysta 

hann heilan. Önnur aðferð nefnist blokk og er þannig að fiskurinn er flakaður og svo 

frystur í bökkum. Til að fá sem mest fyrir fiskinn þá er notast við þriðju aðferðina þar 

sem fiskurinn er flakaður, roðflettur og svo gegnumlýstur til að hreinsa hringorma, bein 

og blóðbletti. Að lokum er honum pakkað í snyrtilegar umbúðir og hann frystur (Hjálmar 

Vilhjálmsson og Kolbrún Sigurðardóttir, 1977). 

Frysting fer annað hvort fram á frystitogurum úti á sjó eða hann er frystur í landi í 

fiskvinnslu. 

6.2 Söltun 

Verkun saltfisks hefur lítið breyst í gegnum tíðina vegna þess að neytendur sækjast eftir 

sterku bragðeinkennum hans og með því að breyta framleiðsluaðferðum mun bragðið 

breytast og leiða til minni sölu. Saltfiskurinn er vinsæll í kaþólsku löndunum bæði við 

Miðjarðarhafið og Karíbahaf. Ekki hefur genið vel að ná skapa stóran markað fyrir 

saltfisk á öðrum stöðum. 

Þrátt fyrir að verkun hafi lítið breyst þá hefur tækniþróun orðið til þess að auðvelda 

störf og auka afköst. Það fyrsta sem gert er við fiskinn er að hann er hausaður, slægður 

og flattur. Þetta gerðu menn handvirkt áður en nú til dags eru vélar sem sjá alfarið um 

þetta. Eftir það er fisknum staflað í stæður og mikið af salti sett á milli laga. Þannig 

stendur hann í 5–7 daga en er síðan umstaflað og fjórum vikum síðar er honum pakkað 

(Sigfús Jónsson, 1984). Saltfisknum er pakkað í vaxhúðaða pappakassa sem vernda hann 

gegn óþrifum og raka við flutning og er kössunum svo staflað á bretti (Matís, e.d.(c)). 

Fiskurinn er bæði viðkvæmur og þolir illa geymslu. Þrátt fyrir að vera geymdur í 

kæliklefa við réttar aðstæður mun hann missa eitthvað af bragðeinkennum sínum og 

rýrna. Þetta er afar óhentugt þar sem fiskurinn er aðallega framleiddur á vorin en mesta 

eftirspurnin er á haustin (Sigfús Jónsson, 1984). Hitastigið við geymslu skiptir miklu máli 

og má það alls ekki fara upp fyrir 4–5 gráður annars léttist fiskurinn. Ef hitastigið fer upp 

fyrir 8 gráður eða meira verður fiskurinn fyrir roðskemmdum og getur einnig orðið 

dekkri (Matís, e.d.(c)). 

6.3 Ferskur 

Ferskur fiskur er seldur ýmist heill eða í flökum/bitum. Þegar fjallað er um ferskan fisk í 

flökum/bitum er talað um unninn ferskan fisk. Fiskurinn er fluttur út heill með skipum 

og fersku flökin/bitar með flugi eða skipi. Kaupendur fersks þorsks eru ánægðir með 

hversu mikil gæði fiskurinn hefur og framboðið stöðugt. Söluverðmæti ferskra flaka/bita 

er orðið meira heldur en á heilum þorski og því hefur útflutningur ferskra flaka/bita 

verið að aukast (Matís, e.d.(a)). 

6.4 Þurrkaður/hertur 

Líkt og með frosinn fisk þá er einn helsti tilgangur með þurrkun að auka geymsluþol. 

Þurrkun hægir á örveru vexti og efnahvörfum og stöðvar slíkt svo alveg þegar þurrkunin 

hefur náð ákveðnu stigi. Með því að þurrka fiskinn fer minna fyrir honum þar sem hann 

er léttari og það er því ódýrari að flytja hann. Ókostir við þurrkun eru tap á 

næringarefnum og breyting á bragði og lit. 

Það þarf að kæla fiskinn vel eftir að hann er veiddur og það má ekki geyma hann of 

lengi áður en hann er þurrkaður. Einnig er mikilvægt að skilja engar leifar af innyflum 

eftir þegar verið er að slægja fiskinn og gæta þess að þvo hann vel. Þegar búið er að 

þurrka fiskinn verða afurðirnar að geymast á þurrum stað því annars er möguleiki á 

rakaupptöku sem myndi valda skemmdum á vörunni (Matís, e.d.(d)). 

7 Heildarútflutningur eftir vinnsluaðferðum 

Á mynd 11 sést skipting á heildarútflutningi þorsks frá árunum 2003–2013. Á þessum 

tíma hefur útflutningur á frystum fiski verið nokkuð stöðugur. Árið 2003 var hann 40% af 

útflutningnum og árið 2013 var hann 39%. Saltfiskurinn var 34% af útflutningnum árið 

2003 en á 10 árum lækkaði hlutfallið um 10 prósent og var því komið niður í 24% 2013. 

Ferskur fiskur var árið 2003 einungis 13% af útflutningi þorsks en hlutfallið er komið upp 

í 24% árið 2013. Líkt og frystur fiskur þá hefur hlutfall herts fisks haldist stöðugt. Árið 

2003 var það 11% en 2013 var það 10% (Hagstofa Íslands, e.d.). 

Í öllum þeim tilfellum þar sem hlutfall ísaðs fisks eykst lækkar hlutfall saltfisks og í 

öllum þeim tilfellum sem hlufall ísaðs fisks minnkar þá stendur hlutfall saltfisks í stað og 

er því um nokkra fylgni að ræða. Fylgnin milli ísaðs fisks og frysts fisks og ísaðs fisks og 

herts fisks er gjörólík; það er engin tenging þar á milli. Þessar tvær vinnsluaðferðir eru 

líka mjög stöðugar eins og komið var inn á taka litlum breytingum. Fólk hefur því verið 

að flytja sig frá vinnslu saltfisks og yfir í ferskan fisk. 

 

Mynd 11. Skipting á heildarútflutningi þorsks eftir vinnsluaðferðum 2003–2013. Heimild: Hagstofa. 

Ef við skoðum myndir 12 og 13 þá er hægt að sjá heildarmagn sem veitt er af þorski 

árið 2013 og einnig heildarverðmætið. Þar sést að þrátt fyrir að ísaður fiskur sé 24% af 

magninu þá er verðmæti hans 35% af heildarverðmætinu. Eins og komið var inn á þegar 

talað var um kvótakerfið þá eru menn að hugsa um að auka verðmæti vörunnar sem 

mest. Það að fara yfir í ferskan fisk er greinilega leiðin til þess. 

Mynd 12. Magn eftir vinnsluaðferðum 2013. Heimild: Hagstofa. 

 

Mynd 13. Verðmæti eftir vinnsluaðferðum 2013. Heimild: Hagstofa. 

8 Flutningsleiðir fyrir fersk flök/bita 

Líkt og veiðar og vinnsla þá er flutningur mikilvægur þáttur í að hámarka verðmæti 

þorsksins. Hægt er að flytja út ferskan, flakaðan fisk með flugi eða skipi. Flugið er dýrara 

en tekur einungis 1 dag á meðan flutningur með skipi er ódýrari en tekur 4–5 daga 

(Björn Margeirsson, munnleg heimild, 22. desember, 2014). 

Það hefur orðið mikil aukning á flutningi með skipum eins og sést á mynd 14. Myndin 

sýnir þróunina sem hefur orðið á útflutningi með skipum og flugvélum frá árinu 2003 til 

2014. Árið 2003 var 90% þorsks flutt með flugvélum og 10% með skipum. Árið 2013 var 

54% flutt með flugvélum og 46% með skipum.  

 

Mynd 14. Útflutt fersk þorskflök eftir flutningsmáta 2003–2013. Heimild: Hagstofa. 

Stefnan hjá Eimskip er að veita „framúrskarandi flutningaþjónustu á Norður-

Atlantshafi“ og er þjónusta þeirra við sjávarútveginn mjög mikilvæg stoð í rekstri 

fyrirtækisins. Eimskip rekur 16 skip sem fara um 6 siglingarleiðir á Norður-Atlantshafi 

(Eimskip, e.d.). 

Við útflutning er fisknum komið fyrir í hitastýrðum gámum eða einangruðum og eru 

þeir annað hvort 40 eða 20 fet. Í hitastýrðu gámunum er rafmagnsfrystivél sem gerir 

kleift að halda hitastiginu á bilinu -25 til +25 gráður. Eimskip mælir með að 

viðmiðunarhitastigið í gámum sé -1 til 0 gráður fyrir ferskan fisk. Einangruðu gámarnir 

eru ekki með vél eins og þeir hitastýrðu og notast bara við kælingu frá ísnum í kerjunum 

(Matís, e.d.(e)). 

Þegar um stuttar vegalengdir er að ræða svo sem til Bretlands þá er fiskurinn að 

koma í svipuðu ástandi og hann fór. Undantekning getur þó verið ef um sumar er að 

ræða því þá halda einangruðu gámarnir ekki nægilega kælingu og gæðin verða minni. 

Kostnaðurinn er töluvert meiri á kæligámum og því þurfa útflytjendur að meta stöðuna 

hvort velja eigi einangraðan eða kæligám (Matís, e.d.(e); Matís, e.d.(f)). 

8.1.2 Samskip 

Samskip var stofnað árið 1990 og eru höfuðstöðvar fyrirtækisins í Hollandi. Hjá Samskip 

eru starfsstöðvar í 24 löndum og starfa alls 1.300 manns hjá þeim. Samskip hefur þrjú 

gámaflutningaskip á sínum vegum. Tvö þeirra sigla vikulega frá „Reykjavík til hafna í 

Bretlandi, Hollandi, Þýskalandi, Danmörku og Svíþjóð, áður en lagt er af stað aftur til 

Reykjavíkur með viðkomu í Kollafirði í Færeyjum“. Þriðja skipið siglir „á tveggja vikna 

fresti á milli Reykjavíkur, Ísafjarðar, Sauðárkróks, Akureyrar og Reyðarfjarðar til 

Kollafjarðar í Færeyjum, Immingham í Bretlandi og Rotterdam í Hollandi áður en haldið 

er aftur til Reykjavíkur“. Líkt og Eimskip þá er Samskip með samskonar 20 til 40 feta 

hitastýrða gáma. Samskip er með góða hýsingu á vörum og öflugt dreifikerfi innanlands 

sem gerir þeim kleift að veita sínum viðskiptavinum heildarþjónustu (Samskip, e.d.). 

8.1.3 Smyril Line 

Smyril Line var stofnað árið 1982 og starfa um 200 manns hjá þeim. Höfuðstöðvar þeirra 

eru í Færeyjum en fyrirtækið er alþjóðlegt og er einnig með skrifstofur á Íslandi, í 

Þýskalandi og Danmörku. Helsta starfsemi Smyril Line er farm- og farþegaflutningar og 

hefur Smyril line verið eitt helsta fyrirtæki í þessum geira á Norður-Atlantshafi. 

Fyrirtækið rekur skipið Norrænu sem fer frá Seyðisfirði til Færeyja og Danmerkur. Á 

sumrin er farið einu sinni í viku en á vorin og haustin eru ferðirnar orðnar tvisvar í viku 

(Smyrill, e.d.(a); Smyrill, e.d.(b)). 

8.2 Flug 

Helsta flugfélagið er Icelandair og verður fjallað um starfsemi þess í kaflanum hér á eftir. 

8.2.1 Icelandair ehf. 

Icelandair ehf. (Icelandair) er stærsta flugfélag Íslands og er eitt af níu dótturfyrirtækjum 

Icelandair Group hf. Samkvæmt Mikael Tal Grétarssyni hefur Keflavíkurflugvöllur og 

leiðarkerfi Icelandair verið lykillinn að því að opna og þróa leiðir til að flytja ferskan fisk 

með flugi (Mikael Tal Grétarsson, munnleg heimild, 5. desember, 2014). 

Með hröðum flutningum hefur tekist að auka verðmæti þorsksins. Ferskur þorskur er 

að koma á markað erlendis einungis 48 klukkustundum eftir að hann hefur verið veiddur 

(Íslenski Sjávarklasinn, 2013). 

Flug hjá Icelandair byggist á 24 klukkutíma víxlun þar sem flugvélarnar eru að fljúga 

frá Íslandi til Evrópu snemma um morguninn. Þessar vélar eru svo að koma síðdegis til 

Íslands og fljúga svo til Kanada eða Bandaríkjanna fyrri part kvölds. Þær eru svo komnar 

til baka snemma morguns og þetta endurtekur sig (Icelandair Group, e.d.(a)). 

Farið var að bjóða upp á fraktflug vegna aukinnar eftirspurnar á flutningsrými í 

farþegavélum. Mikilvægi fraktflutninga hefur aukist í gegnum tíðina og árið 2000 var sér 

dótturfélag stofnað, Icelandair Cargo ehf. Það er með höfuðstöðvar í Reykjavík og 

skrifstofu á Keflavíkurflugvelli ásamt starfsemi í New York. 

Vegna aukinnar eftirspurnar voru frekari flugvélum bætt í flotann. „Áfangastaðir í 

fraktflugi eru New York, Liege og East Midlands“. Að auki nýtir Icelandair Cargo 

áætlunarflug Icelandair og getur því boðið upp á fraktflutninga til og frá u.þ.b. 40 

áfangastöðum (Icelandair Group, e.d.(b)). 

Fjöldi flugferða milli landa um Keflavíkurflugvöll hefur aukist gríðarlega. Árið 2003 

voru þær um það bil 17.500 en árið 2014 voru þær komnar í 25.000. Ekki var þó um 

stöðuga aukningu að ræða þar sem mikil lægð kom eftir hrunið árið 2007. Árið 2009 tók 

flugið þó aftur við sér og hefur verið á stöðugri uppleið (Gunnar Már Sigurfinnsson, 

2014).  

9 Útflutningsmarkaðir 

Á mynd 15 og 16 má sjá helstu útflutningslönd á ferskum unnum þorski. Mynd 15 sýnir 

árið 2003 og mynd 16 sýnir árið 2013. Árið 2003 var meira en helmingur sem fór til 

Bretlands eða 51%, þar næst á eftir kom Belgía með 18%. Bandaríkin fengu 14% af 

útflutningnum, Frakkland 10%, Spánn 2% og svo fékk bæði Þýskaland og Sviss 1%. 

Tíu árum seinna árið 2013 hafði þetta tekið ýmsum breytingum. Bretland var ennþá 

stærst en var ekki lengur með jafn mikla yfirburði heldur var hlutur þeirra komið niður í 

28%. Belgía var ennþá með 18% en stóð ekki lengur í öðru sæti heldur var komið niður í 

það fjórða. Bandaríkin voru komin upp í 22% og færðust því upp úr þriðja sæti yfir í 

annað. Frakkland fór úr fjórða sæti upp í þriðja og fór úr 10% upp í 21%. Sviss var ennþá 

með 1% á meðan þýskaland fór úr 1% upp í 2%. Spánn fór af listanum en við bættust 

Kanada með 2%, Úkraína 1%, Írland 2% og Holland 2%.  

 

Mynd 15. Helstu útflutningslönd 2003. Heimild: Hagstofa. 

 

Mynd 16. Helstu útflutningslönd 2013. Heimild: Hagstofa.  

10 Samkeppnisaðilar 

Mynd númer 17 sýnir heimsframboð af þorski. Um er að ræða allan þorsk en ekki 

einungis ferskan, unninn eins og hefur verið talað um í síðustu köflum. Helstu 

samkeppnisaðilar eru Rússland og Noregur og hefur framboð þeirra verið að aukast 

meira heldur en hjá Íslendingum síðustu ár. 

Fyrstu 9 mánuði ársins 2013 var meira en 94% af þorskinum sem Rússland flutti út 

frosinn og ekkert af því var ferskt og því eru Rússar ekki í samkeppni við Íslendinga hvað 

varðar ferskan, unninn þorsk. Noregur flutti aftur á móti um 4% af sínum þorski út 

ferskan, unninn og því eru Norðmenn helstu samkeppnisaðilar Íslendinga á ferskum, 

unnum þorski (Sturlaugur Haraldsson, 2013).  

 

Mynd 17. Heimsframboð af þorski. Heimild: Groundfish forum XXII. 

  

Heimsframboð af þorski 2003 - 2014 

Noregur Rússland 

 

ESB Ísland Aðrir 



32 

11 Viðtöl 

Í köflunum hér á eftir verður farið yfir ýmis atriði í sambandi við þróun á útflutningi 

þorsks síðustu tíu árin og framtíðarhorfur.  

Valdir voru fimm aðilar með sérþekkingu á þessu sviði til viðtals. Haft var samband 

við þá alla með tölvupósti og fundinn hentugur tími til hittast. Öll viðtölin fóru fram á 

vinnustað viðmælenda og tóku á bilinu 30–45 mínútur hvert. Hér fyrir neðan má sjá 

nöfn, vinnustað og starfsheiti viðmælenda ásamt dagsetningu viðtalsins. 

Mikael Tal Grétarsson, Icelandair Cargo ehf., forstöðumaður útflutnings, 5. desember 

2014. 

Þór Sigfússon, Íslenski sjávarklasinn ehf., framkvæmdastjóri, 8. desember 2014. 

Guðmundur Jónasson, Iceland Seafood ehf., forstöðumaður fersk fisk sölu, 10. 

desember 2014.  

Magnús Guðmundsson, Bacco Seaproducts Ltd., framkvæmdastjóri, 11. desember 

2014.  

Björn Margeirsson, Promens hf., rannsóknarstjóri, 22. desember 2014.  

Allir viðmælendur gáfu leyfi fyrir því að viðtölin yrðu hljóðrituð til að auðvelda 

greiningu og úrvinnslu þeirra. Niðurstöður viðmælenda verða dregnar saman í næstu 

köflum á eftir ásamt því að vísað verður beint í þá.  

11.1 Hvað hefur valdið þessari aukningu á útflutningi á ferskum 
flökum/bitum? 

Ástæður þess að meira hefur verið flutt út af ferskum flökum/bitum síðustu ár eru 

ýmsar að mati viðmælendanna. Upp komu mismunandi ástæður en það sem allir eru þó 

sammála um er að verðið sé einn helsti þátturinn.  

 

„Útflutningur á ferskum flökum og bitum hefur aukist vegna þess að það fæst hæsta 

verðið fyrir það.” 

– Þór Sigfússon 

„Seljendur sækjast eftir að fá sem hæstu verðin fyrir fiskinn og eins og staðan er í dag þá 

er það hjá fersku bitunum.” 

– Mikael Tal Grétarsson 

 

Að mati Mikael Tal er þessi aukning einnig drifin af útflutningi á laxi. Neysla á laxi 

hefur aukist mikið og þar sem laxinn er alltaf fluttur út ferskur þá ætlast fólk til að 

þorskurinn sé það líka.  

Neytendur í dag vilja einnig aukin gæði og eru tilbúnir að borga meira fyrir það 

(Mikael Tal Grétarsson, 2014). 

Það er praktískara fyrir Íslendinga að selja fersk flök/bita þar sem þeir búa yfir 

samkeppnisforskoti hvað varðar fjarlægð frá miðum. Íslendingar geta veitt fiskinn og 

flutt hann út á skikkanlegum tíma ólíkt öðrum löndum sem hafa 700–1000. sjómílur að 

sækja fiskinn og þurfa því að horfa til þess að frysta meira (Þór Sigfússon, 2014). 

Eftir efnahagshrunið þá var skortur á peningum og menn vildu fá greitt hratt og ekki 

sitja uppi með birgðir. Framleiðendur saltfisks og frosins fisks eru með birgðir sem 

seljast mörgum mánuðum seinna. Með sölu á ferskum flökum/bitum þá koma greiðslur 

oftast þrjátíu dögum seinna sem veldur bæði stöðugri og meiri veltu heldur en hjá 

hinum (Guðmundur Jónasson, 2014). 

Eins og kom fram í fræðilega hluta ritgerðarinnar þá er þessi aukning útflutnings 

ferskra flaka/bita mikið á kostnað saltfisks. Guðmundur Jónasson bendir á að þau lönd 

sem versla mest af saltfisknum svo sem Spánn, Ítalía, Grikkland og önnur lönd í Suður-

Evrópu hafi efnahagslega farið mun dýpra í kreppunni heldur en önnur lönd og verðið 

því lækkað mikið hjá þeim (Guðmundur Jónasson, 2014). 

 

„Saltfiskur hefur ekki náð að keppa við ferskar afurðir þar sem markaðssvæði sem hafa 

verið að taka ferskar afurðir hafa verið mun samkeppnishæfari heldur en markaðssvæði 

saltfisks í seinni tíð.” 

– Magnús Guðmundsson 

Fyrir um það bil 10 árum biðlaði ríkisstjórnin til kvótaeigenda og vinnsluaðila um að 

hætta að flytja út heilan ferskan fisk í gámum heldur vinna úr honum á Íslandi.  Það tóku 

flestir vel í það vegna þess að menn sáu tækifæri í að efla landvinnsluna á Íslandi. Þau 

tækifæri voru líka háð því að þarna var að myndast nýr markaður fyrir fersk flök/bita og 

það var líka að myndast öflugur markaður fyrir allar afskornings vörur. Dæmi um 

afskornings vörur eru hausar, beinagarðar og annað slíkt og verð á þeim afurðum hafði 

stórhækkað (Magnús Guðmundsson, 2014). 

 

„Fyrir utan það að fá meira fyrir ferskan fisk þá er einnig hægt að nýta allt það sem fellur 

af honum fyrir utan flökin.” 

– Magnús Guðmundsson 

 

„Fyrir 10 árum urðu í raun umskipti um hvernig þorskur er meðhöndlaður og þessi 

þróun er búinn að vaxa og aukast síðan þá.” 

– Magnús Guðmundsson 

 

Þjónustustigið sem íslensk fyrirtæki hafa verið að veita út á mörkuðunum hefur verið 

einstaklega hátt og samvinna á milli markaðarins og starfsfólks þeirra söluaðila sem eru 

að selja hefur verið einstaklega góð. Miklu betri en hjá öðrum markaðslöndum sem hafa 

verið í samkeppni við Ísland og því er búið að ná markaðsyfirburðum og 

samkeppnisforskoti sem er grundvallaratriði í þessari þróun (Magnús Guðmundsson, 

2014). 

 

„Við erum að ná samkeppnisyfirburðum og erum með markaðsforskot sem við þurfum 

að nýta okkur til að festa okkur betur í sessi.” 

– Magnús Guðmundsson 

 

Eftirspurnin eftir ferskum flökum/bitum hefur líka aukist því framboðið hefur verið 

mjög stöðugt og gæðin hafa verið mikil.  

„Þegar þú ert með bæði mikla eftirspurn og rétta vöru í háum gæðaflokki þá þarf í 

rauninni ekkert nema góða skipulagningu til að skapa góð viðskipti og skipulagningin 

hefur snarbatnað að því leitinu til að framboðið á fraktrými er meira en áður.”  

– Magnús Guðmundsson 

11.2 Mun þessi þróun halda áfram? 

Af þeim fimm sem rætt var við voru allir nema Mikael Tal Grétarsson sammála um að 

þessi þróun muni líklegast halda áfram og að aukning verði á útflutningi á ferskum 

flökum/bitum. Mikael telur markaðinn vera mettaðan og að það muni hægja á 

vextinum. 

 

„Þessi þróun í ferskum flakabitum mun ekki halda áfram með sama hraða og hefur verið 

áður heldur mun hægja á vextinum. Ástæðan er sú að þessi gæðamarkaður er mettaður 

að vissu leyti og það er bara ákveðið rými fyrir dýrari vörur á markaði. Það verður vöxtur 

á ákveðnum stöðum og ákveðnum leiðum en markaðir eins og Bretland munu fara 

niður.”  

– Mikael Tal Grétarsson 

 

Það fer mest eftir verði og aðstæðum á mörkuðum en ef miðað er við að þessi 

verðmunur haldist þá mun verða enn meiri aukning á ferskum flökum/bitum. Það 

hjálpar líka til að geymslutækni er að batna mikið sem gerir það að verkum að skip þurfa 

ekki bara að senda á hefðbundna markaði heldur geta flutt vöruna ennþá lengra og 

myndað nýja markaði (Þór Sigfússon, 2014).  

 

„Við getum geymt fisk í 20–25 daga ferskan sem þýðir að þetta er tækifæri fyrir 

flutningakerfið okkar allt”  

– Þór Sigfússon 

 

Þetta snýst alltaf um verð, ef kaupgetan lagast á saltfiskmörkuðunum og þeir fara að 

borga hærra verð en fyrir fersk flök/bita þá mun framleiðslan færa sig yfir. Verð er 

leiðandi þáttur í þessu og framleiðendur munu alltaf hugsa hvernig þeir ná að hámarka 

hráefnið fisk upp úr sjó (Guðmundur Jónsson, 2014). 

 

„Fiskurinn leitar alltaf þangað sem verðið er best, það er bara lögmálið í þessu, 

framleiðandinn vill það sem gefur honum mest og sem hann er góður í.” 

– Guðmundur Jónasson 

 

Aukning á útflutningi á ferskum flökum/bitum kemur til með að halda áfram vegna 

þess að þegar Barentshafs kvótarnir voru auknir eins mikið og eins hratt og raun ber 

vitni fyrir 4–5 árum úr 300–400 þúsund tonnum upp í 800 þúsund tonn til milljón tonn 

þá þurftu Norðmenn nauðsynlega að finna nýja markaði fyrir þorskafurðir. Norðmenn 

eru því búnir að vera í mikilli markaðssetningu fyrir þorskinn sem þeir hafa aldrei verið í 

áður heldur hafa þeir alltaf verið að markaðssetja laxinn. Þegar þú ert að markaðssetja 

þorsk með stöðugu framboði þá næst alltaf árangur. Þeir auglýsa vissulega norskan 

þorsk en markaðurinn fyrir þorsk stækkar í heild sinni (Magnús Guðmundsson, 2014). 

 

„Norðmenn hafa hjálpað við að stækka markaðssvæðið gríðarlega mikið þannig að það 

er búið að teygja út markaðssvæðin og það mun halda áfram.” 

– Magnús Guðmundsson 

11.3 Markaðstækifæri 

Veikleiki þorsksins sem markaðsvöru er sá að hann er ekki alþjóðavara ólíkt laxinum sem 

er seldur um allan heim og er þekkt vara. Þorskurinn er mestmegnis seldur til landa við 

Norður-Atlantshafið og í Norður-Ameríku sem er veikleiki sem þarf að vinna í að laga 

(Þór Sigfússon, 2014).  

Eins og komið var inn á hér á undan þá hafa ýmsir markaðir verið að opnast þökk sé 

Norðmönnum. 

„Það eru nýir markaðir sem Norðmenn eru að vinna að opna bæði í Suður-Ameríku og í 

Asíu og það eru markaðir sem við þurfum klárlega að vinna með.”  

– Þór Sigfússon 

 

Hvað varðar fersk flök/bita í flugi þá telur Mikael Tal Grétarsson að það séu tækifæri 

til staðar á öðrum mörkuðum en að þau séu ekki auðsótt. 

 

„Það eru tækifæri víða en það er mikil vinna að plægja hvað varðar fisk í flugi. Það er 

ákveðið flækjustig að koma honum áfram í flugi til fjarlægari áfangastaða. Það er erfitt 

ef þú ert að margtengja flug, bæði tapast tími og gæðalega séð þá standa ýmis önnur 

flugfélög sig ekki við að afgreiða ferskan fisk áfram þannig að tækifærin eru ekkert 

rosalega auðsótt en klárlega til staðar.” 

– Mikael Tal Grétarsson 

11.4 Tæknivæðing 

Öll þróun í vinnslutækni þar sem Íslendingar eru í fararbroddi hefur skilað gríðarlega 

miklum árangri og það er stór ávinningur af því fyrir hvern Íslending hversu vel er haldið 

utan um tæknivæðingu í þessum geira. Kælitækni hefur tekið stórstígum framförum 

síðustu ár og haft mikin hlut í þessari þróun. Hættan áður fyrr var að þegar flök/bitarnir 

voru sett út í lestar að mikin hlut ísinn lak niður á botn sem varð til þess að kælingin var 

mismunandi og mesta kælingin var neðst. Nú er búið að ná árangri með því að jafna 

hitastigið í öllum farminum og hefur ískurlið hjálpað mikið til. Mikið af nýjungum eru að 

koma fram í kælingu svo sem nanótækni og ofurkæling og því spennandi tímar 

framundan (Þór Sigfússon, 2014). 

Tæknivæðing er mjög mikil núna og það er að verða bylting á þessu sviði. Sjálfvirkar 

pökkunarvélar og sjálfvirkar skurðarvélar gera það að verkum að hægt er að gera meira 

og skera smærri bita (Guðmundur Jónasson, 2014). Það eru sumir ekki ennþá farnir að 

treysta vélunum og því ennþá of margir starfsmenn í vinnslunum. Fólk mun sjá að það er 

meiri hagræðing í vélunum og á endanum verða allir að nota vélar. Það verður mikil 

þróun í fiskvinnslu á næstu árum og vélvæðingin á eftir að verða enn meiri á þessu sviði 

(Magnús Guðmundsson, 2014). 

„Það á ennþá eftir að klára pökkunarendann en hann á eftir að verða sjálfvirkur á 1–2 

árum. Við munum sjá gríðarlega þróun í fiskvinnslu næstu 5–10 árin”.  

– Magnús Guðmundsson 

11.5 Markaðssetning 

Sérstaða íslenska þorsksins kemur verulega í ljós þegar kúnninn smakkar afurðina og 

uppgötvar þá að gæðin eru mest í íslenska fiskinum. Það er búið að vinna hann best, 

hann er best kældur og í flestum tilfellum einnig best unninn. Vandinn er sá að kúnninn 

smakkar ekki alltaf vörurnar áður en hann kaupir þær. Neytandinn kemur að borðinu og 

sér ólíkar tegundir frá ólíkum löndum og kaupir vöruna eftir því hver er búinn að 

markaðssetja sig best og koma  þeim skilaboðum áleiðis að landið sé afburða land. Þar 

hafa aðrar þjóðir núna tekið framúr Íslendingum sem er áhyggjuefni því það endar með 

því að þær fá hærra verð fyrir jafnvel lakari vöru. Íslendingar hafa aldrei náð nógu vel til 

neytenda og það þarf að gerast í meira mæli (Þór Sigfússon, 2014). Allir viðmælendur 

voru á sama máli um að markaðsstarfið hvað íslenska þorskin varðar væri ekki nógu 

öflugt og að það þyrfti að sameina kraftana. 

 

„Í heild er markaðsstarfið mjög dapurlegt og takmarkað og það þarf að bæta enda mikil 

tækifæri sem bjóðast”.  

– Mikael Tal Grétarsson 

 

„Það er ekkert heildstætt markaðsstarf fyrir alla í greininni sem er eitthvað sem þyrfti að 

laga. Það vantar meiri slagkraft í markaðsmál og fæst hann líklega með meira samstarfi 

fyrirtækjanna.”  

– Þór Sigfússon 

 

Það þarf að samstilla markaðsstarfið því einstakir aðilar hafa ekki bolmagn í sér til að 

fara í sjálfstætt kynningarstarf. Samkeppnin er það hörð og markaðurinn of lítill til að 

menn geta verið að leggja út fjármagn fyrir markaðsstarfi. Ef það á að auglýsa þá þarf að 

stilla saman strengi alls sjávarútvegsins á Íslandi (Mikael Tal Grétarsson, 2014). 

„Eftir að stóru söluaðilarnir brotnuðu niður svo sem SÍF og SÁ þá hefur 

markaðssetningin ekki orðið jafn markviss og hún var. Margir smærri aðilar eru að 

berjast um sama fiskinn þannig þetta er svona eins og villta vestrið. Mér finnst vanta 

upprunamerki sem við þrykkjum á kassana og stöndum öll saman um að fiskur sem er 

íslenskur að uppruna er það sem við erum að selja. Svo getum við barist undir 

regnhlífinni eins og heiðursmenn”.  

– Guðmundur Jónasson 

 

Okkar helstu samkeppnisaðilar Norðmenn eru með gríðarlega markaðssetningu. Ef 

þú segir lax í dag þá hugsa menn Noregur og eftir svona 5–10 ár mun fólk hugsa Noregur 

líka þegar sagt er þorskur nema Íslendingar spyrni við fótum. Norðmenn leggja 2% 

markaðsgjald á fiskiðnaðinn sem allir borga og með þeim sjóði sem safnast er farið á 

fullu að markaðssetja norskan fisk og peningum dælt út um allt. Norðmenn eru að 

stimpla inn í huga neytenda að þeirra fiskur sé bestur (Guðmundur Jónasson, 2014). 

 

Eins og hefur komið fram þá þarf að finna upprunamerki til að markaðssetja og 

Íslendingar þurfa að standa saman sem heild. Guðmundur Jónasson telur að það muni 

ekki gerast enda hafi síðustu ár sýnt að íslenskir söluaðilar eru að sundrast frekar en 

sameinast (Guðmundur Jónasson, 2014). Magnús Guðmundsson telur að 

markaðssetningin sé ekki það mikið vandamál þar sem kvótinn er það lítill. Hann bendir 

á að Íslendingar séu að standa sig vel úti á mörkuðum og að allur fiskur sé að seljast 

(Magnús Guðmundsson, 2014). 

11.6 Ímynd og gæði 

Íslendingar telja að ímyndin sé góð en hún er það ekki. Íslendinga langar að halda það 

eins og með allt annað en það er fullt af góðum hlutum að gerast úti um allan heim og 

það er bullandi samkeppni. Gæðin eru þó ennþá meiri hjá okkur en samkeppnislöndin 

eru að koma upp að Íslendingum mjög hratt. Gæðin í flugi eru sérstaklega meiri en 

samkeppnisaðilum en ekki endilega með þann hluta sem fluttur er á sjó (Mikael Tal 

Grétarsson, 2014). 

„Ég hef miklar efasemdir um það sem er flutt með skipum, en ég persónulega sem 

fyrrverandi skipamaður trúi því einlægt að 5–8 daga gamall fiskur sé ekki góður á 

bragðið þannig ég held að við séum búnir að tapa miklu gæðaforskoti sem við höfðum af 

því við erum farin að flytja meira með skipum. Það eru núna 60% skip 40% flug en það 

voru 100% flug áður.” 

– Mikael Tal Grétarsson 

11.7 Gengisþróun og tollar 

Gengisþróun hefur haft áhrif, eftir því sem krónan er veikari því ódýrari er að framleiða 

fiskinn á Íslandi. Áhrif sem gengið hefur ef evran styrkist er sá að saltfiskmarkaðurinn 

verður sterkari. Flestir sérhæfa sig og munu ekki flytja sig á milli vinnsluaðferða en það 

eru þó sumir sem flytja sig á milli ef þeir fá meiri pening annars staðar (Mikael Tal 

Grétarsson, 2014). Tollar hafa mikil áhrif og sérstaklega núna á fullvinnslu. Út af 

tollahindrunum er hvati til að halda vinnulaunum áfram í öðrum löndum sem er afleitt 

fyrir Íslendinga (Þór Sigfússon, 2014). Að mati Guðmundar þurfa Íslendingar að komast 

inn í Evrópusambandið til að fá öll þessi tollafríðindi þar sem Evrópa er aðal 

viðskiptasvæði Íslands (Guðmundur Jónasson, 2014). 

11.8 Skipaflutningur og flug  

Kostirnir við að senda fersk flök/bita með flugi eru meira verðmæti vörunnar og gæði. 

Ókostir eru að það er mjög dýrt og afgreiðsla er oft á tíðum ekki jafn góð og í skipum. Í 

flugvélum þarf að laushlaða kassa og vörumeðhöndlun getur því orðið verri og 

kælikeðjan getur einnig rofnað. Kostirnir við að senda með skipum er að það er ódýrara. 

Annar kostur er að varan er sett í lokaða gáma sem eru kældir og fiskurinn er 

meðhöndlaður á brettum. Ókostir eru að þetta tekur lengri tíma og gæðin er því ekki 

jafn mikil. 

Það er misjafnt eftir gæðastöðlum hvað er hægt að geyma fiskinn lengi áður en hann 

verður að berast til neytenda. Í flugi er fiskurinn að berast neytendum á fimm til sex 

dögum en hann er kominn til milliaðila á innan við sólarhring. Í skipi er þetta að berast 

milliaðila á fjórum til sex dögum en svo á eftir að umpakka honum, flytja með 

flutningsbílum og koma þessu í búðir og því eru þetta afleit gæði (Mikael Tal Grétarsson, 

2014). 

 

„Ferskleiki er bara tími; Maður getur kælt og gert ýmsa hluti til að auka ferskleika og 

viðhalda honum en þetta snýst bara um tíma og hann hrapast bara dag frá degi. í 

mínum huga eru fimm, sex, sjö dagar orðið tæpt hvað bragðgæði varðar”.  

– Mikael Tal Grétarsson 

 

Í fluginu eru Íslendingar háðir hvert flugvélarnar fljúga því það er ekki í boði að setja 

vöruna í aðra flugvél. Ef vörunni er umskipað í aðra flugvél þá verður ekkert úr 

viðskiptunum út af auknum flutningskostnaði vegna þess að þetta er orðið of dýrt. Erfitt 

er að byggja upp markaði þegar flutningskostnaður er svona hár því varan ber ekki 

hækkunina.  

Með skipunum eru Íslendingar einnig háðir hvert Eimskip, Samskip og Smyril Line 

sigla. Líftími vörunnar er orðinn miklu styttri þegar það tekur 4 daga að koma vörunni á 

áfangastað, fiskurinn þarf líka að eiga einhvern hillulíftíma í búðinni. Talað er um að 

ferskur fiskur dugi í 14–16 daga sem fer mikið eftir fráganginum um borð. Ef fiskurinn 

kemur í vinnslu og hefur ekki verið vel ísaður þá verður hann lélegri (Magnús Jónasson, 

2014). 

Ef kúnninn þarf fiskinn fljótt og er tilbúinn að borga meira þá er hann settur í flug. 

Sumir vilja bara fiskinn í flug og telja það skila betri gæðum. Ef verðið skiptir máli og 

kaupendur vita að fiskurinn kemur eftir 4–5 daga og geta beðið þá er hann sendur í skip. 

Það eru því ekki útflutningsfyrirtækin sem ráða heldur viðskiptavinurinn (Guðmundur 

Jónasson, 2014). 

 

„Það verður alltaf að vera með samblöndu af báðum flutningsleiðum annars getur þú 

ekki þjónað kúnnanum í raun. Það verður að hafa flugið til að geta þjónað markaðnum á 

þeim dögum sem þú getur ekki afhent vöru úr skipi.” 

– Magnús Guðmundsson 

Að mati Guðmundar Jónassonar er allur þessi vöxtur í útflutningi á ferskum 

flökum/bitum borinn af sjóflutningum. Í skipum er ekki takmarkað pláss ólíkt 

flugvélunum. Það er ekki alltaf nóg pláss hjá Icelandair ólíkt Eimskip, Samskip og 

Norrænu (Guðmundur Jónasson, 2014). 

11.9 Kvótinn 

Kvótakerfið hefur gjörbreytt öllu umhverfi í sjávarútvegi. Það hefur skapað miklu meiri 

stöðugleika og gert fyrirtækjum kleift að fjárfesta til lengri tíma sem er svo ólíkt því sem 

sést í öllum löndum í kringum Ísland (Þór Sigfússon, 2014). Allir viðmælendur voru þeirra 

skoðunar að kvótakerfið myndi ekki taka miklum breytingum á næstu árum. 

 

„Nú er að koma nýtt frumvarp um veiðileyfigjaldið og stjórnunina og ég held að það séu 

engar stórkostlegar breytingar í farvatninu. Það verður aðallega byggt á því að halda 

þessum stöðugleika sem er í kerfinu sem er gott og það er þýðingamest í þessu.” 

– Þór Sigfússon 

 

Kvótakerfið hefur neikvæð áhrif þegar verið er að skera kvótann niður. Þá gefur það 

röng skilaboð inn í markaðinn um að það sé lítið framboð. Sumir stórnotendur telja því 

að aukin eftirspurn valdi of háu verði og vörunni er því hent út úr búðum. 

Þegar verið er að auka kvóta eins og verður vonandi á þorski þá hefur það jákvæð 

áhrif. Það sendir jákvæð skilaboð út markaðinn og sérstaklega í ljósi þess að það hafa 

verið komið skilaboð frá Noregi um að minnka skuli kvótana þar. Þetta er ákaflega 

jákvætt fyrir Íslendinga og það eru bjartir tímar framundan hvað þorskútflutning varðar 

(Magnús Guðmundsson, 2014). 

Jákvæð viðbót við kvótakerfið eru strandveiðarnar sem tryggja það að þorskur sé í 

boði yfir sumartímann þegar mikið af kvótanum er oft búinn. Mikilvægt er að hafa 

stöðugt framboð (Guðmundur Jónsson, 2014). 

 

„Viðskipti með ferskan fisk snúast um stöðugt framboð, að geta afhent vöruna allan 

ársins hring og því er erfitt að vinna með fyrirtæki sem opnar 1. september þegar 

kvótaárið hefst og lokar 20. mars þegar kvótinn þeirra er búinn.” 

– Guðmundur Jónasson  

11.10 Aukning á útflutningsverðmæti 

Smám saman mun sjást sú þróun að vinnsla á sjávarafurðum mun fara meira í 

framleiðslu á heilsubótarefnum og lyfjum og þar liggja stærstu tækifærin. Þetta verður 

unnið úr auka afurðunum svo sem maganum og roðinu og einnig aðalafurðunum sem 

eru flökin sjálf. Þór Sigfússon telur að til þess að svo megi fara þurfi Íslendingar að leggja 

meiri rækt við fumkvöðlastarf en hafa samt grunninn öflugan. Það þarf einnig fyrirtæki 

sem tilbúin eru að taka áhættu í þróunarstarf (Þór Sigfússon, 2014). 

 

„Fyrirtækin sem eru þegar í þessum geira eru undirstaðan í því sem koma skal. Nýi 

sjávarútvegurinn verður svo gjörólíkur þeim sem nú er.” 

– Þór Sigfússon 

 

Samtvinning útgerðar og vinnslu hefur hjálpað mikið til við þessa þróun. Í mörgum 

löndum er búið að aðgreina útgerð og vinnslu. Hugmyndin með því er að gefa fleirum 

tækifæri á að reka fyrirtæki ásamt því að einhver byggðasjónarmið spila inn í. Það hefur 

orðið til þess að sundrun er á milli þessara tveggja hópa ólíkt á Íslandi þar sem þetta 

hefur oft verið á sömu hendi. Fiskimenn erlendis hafa því enga tilfinningu fyrir 

vinnslunni eins og þeir á Íslandi og henda því oft afurðum sem hægt væri að nota og eru 

ekki vakandi fyrir tækifærunum til fullvinnslu (Þór Sigfússon, 2014). 

11.11 Hvað mun gerast í framtíðinni? 

Íslendingar hafa verið að selja tækniþekkingu sína og veita ráðgjöf um allan heim. Það er 

áhugavert hvað sá geiri er að verða stór. Þór Sigfússon spáir því að í framtíðinni muni 

hann skila Íslendingum meiri pening heldur en flökin sjálf (Þór Sigfússon, 2014). 

 

„Fyrirtæki sem selja lausnir til útlanda eru kannski komin með 50 milljarða króna veltu á 

meðan salan á flökunum er með 80 milljarða króna veltu. Sala á þekkingu okkar fer því 

jafnvel að verða meiri heldur en sala okkar á flökunum í framtíðinni.” 

– Þór Sigfússon  

Annað sem kemur til með að breytast í framtíðinni er að eftirspurnin eftir afskornings 

bitum kemur til með að aukast. Afskornings bitar er þegar boðið er upp á ferska 

flakabita með plús/mínus 10 gramma spekki. Smásalinn veit þá alltaf nákvæmlega hvað 

hann er að kaupa því hann fær alltaf einsleitan bita, hann getur verið aðeins öðruvísi í 

lögun en hann er alltaf jafn þungur. Smásölu aðilinn getur því fljótlega farið að selja 

bitana á svokölluðu „piece” verði þannig að hver biti kostar það sama. Þannig vill 

kúnninn hafa það, hann veit hvað hann þarf mikið magn og vill vita nákvæmlega hvað 

hann þarf að borga fyrir það. Þetta er þróun sem er að eiga sér stað og þetta mun fara 

vaxandi í tegundir ekki bara þorsk. Þetta er drifið af eftirspurn og þessi nýja kynslóð sem 

er að koma inn vill hafa þetta svona (Magnús Guðmundsson, 2014). 

Eins og kom fram þá hefur kvótinn verið að færast á færri hendur í gegnum tíðina og 

telur Guðmundur að sú þróun komi til með að halda áfram. Alltaf þegar lögð eru einhver 

gjöld á greinina kemur það verst út fyrir minnstu fyrirtækin og þau hrökklast út úr 

geiranum. Það er minni fiskur að fara á fiskmarkaðina og þar sem þeir eru notaðir við 

verðmyndun þá hækkar meðalverðið við það. Stærri aðilar geta selt sinn fisk sem ekki 

fór á markað á landssambands verði og drepið alla keppinauta í kringum sig. Þrátt fyrir 

að Guðmundur telur að þannig þróist markaðurinn þá telur hann vera ókosti á þeirri 

þróun og finnst betra að fleiri aðilar eigi hlut í kvótanum (Guðmundur Jónasson, 2014). 

 

„Ókostirnir í dag eru að þetta er á svo fáum höndum. Ég tel óeðlilegt að veiði, vinnsla og 

sala sé öll á sömu hendi. Þetta býður upp á það að hægt er að skilja hagnað út úr 

greininni og ekki borga skatta af auðlindinni til þjóðfélagsins. Mér finnst að þetta eigi að 

vera fjölbreyttur iðnaður, mér finnst að menn sem vilja bara vera í útgerð geti það, 

menn sem vilja bara vera í fiskvinnslu geti það og ég vil sjá flóru fyrirtækja og ekki bara 

sjá 3–4 stór fyrirtæki sem ráði öllu Íslandi. Það getur ekki verið hagstætt fyrir heildina. 

Það hlýtur að vera hagstætt að það sé byggð í landinu og líf í sjávarbyggðunum. Ef sömu 

aðilar eiga allt þrennt þá geta þeir stýrt hvar gróðinn kemur, í vinnslu, veiði, erlendum 

gjaldmiðli. Í dag vilja allir eiga erlendan gjaldmiðil og enginn vill eiga íslenska krónu.” 

– Guðmundur Jónasson 

Þessi samþjöppun mun hafa áhrif á sölufyrirtæki þar sem hvert fyrirtæki mun vilja 

selja sínar eigin vörur. Sölufyrirtækin sem eru veik og hafa ekkert fram að bjóða hafa 

ekkert að gera á markaðnum. Kvótaeigendur eiga bara eftir að vinna með söluaðilum 

sem vanda sig vel inni á markaðnum og hafa yfirburðafærni inn á markaðssvæðunum 

(Magnús Guðmundsson, 2014). Það er búið að auka hillutíma á ferskum vörum 

gríðarlega síðustu árin vegna betri meðferðar á afla og bættrar kælitækni og þetta 

kemur bara til með að þróast áfram í sömu átt í framtíðinni (Magnús Guðmundsson, 

2014). 

Íslenskir fiskframleiðendur kæla ekki fiskinn sinn nógu vel áður en honum er komið 

fyrir í kassanum og það mætti gera betur til að ferskleiki viðhaldist betur og hærra verð 

fáist fyrir vöruna (Björn Margeirsson, 2014). 

Lokaorð 

Eins og tölurnar sýna glöggt þá hefur orðið gífurleg aukning í útflutningi á ferskum, 

unnum þorski. Ýmsar ástæður liggja þar að baki.  

Í fyrsta lagi eru framleiðendur (seljendur) alltaf að leitast við að fá sem mest fyrir 

vöruna og þann kvóta sem þeir hafa yfir að ráða.  Hæsta verðið fæst fyrir ferskan þorsk í 

samanburði við frystan og saltaðan.  Það er líka kostur að hefð er fyrir því að greiða fyrir 

fiskinn innan fárra daga, sem minnkar fjármagnskostnað og dregur úr birgðasöfnun. 

 

Önnur ástæða er sú að Íslendingar búa yfir samkeppnisforskoti vegna stuttrar 

fjarlægðar frá fiskimiðum og njóta þess líka að samgöngur frá landinu er mjög góðar og 

flutningsgeta hefur verið að aukast mikið á síðustu árum í flugi m.a. vegna fjölgunar 

ferðamanna til landsins. Með bættri meðferð á hráefninu og þróun í kælitækni hefur 

einnig opnast sá möguleiki að flytja unninn, ferskan fisk sjóleiðina.  Kostirnir við að flytja 

með skipum er að það er ódýrara og ekki um takmarkað pláss að ræða eins og í 

flugvélum. Flugið er samt sem áður ennþá mikilvægt þar sem margir viðskiptavinir vilja 

fá fiskinn fyrr og telja gæðin þá mun meiri.   

 

Í þriðja lagi eru það markaðsástæður sem skapað hafa grundvöll fyrir aukinn 

útflutning á ferskum flökum en aukningin hefur mest orðið á kostnað útflutnings 

saltaðra afurða. Löndin sem hafa verið að kaupa mest magn saltfisks fóru verr út úr 

kreppunni en önnur lönd og verð á saltfiski lækkað í kjölfarið. Markaðssvæði með 

ferskan þorsk er því mun samkeppnishæfara heldur en markaðssvæði með saltfisk. 

Neysla á laxi hefur aukist mikið í heiminum og þar sem hann er allur seldur ferskur þá 

vilja viðskiptavinirnir einnig að þorskurinn sé það líka. 

 

Breyttar áherslur eru í markaðsstarfi og markaðssetningu á íslenskum sjávarafurðum  

Eftir að stóru söluaðilarnir svo sem SÍF og SH hættu að vera í eigu útgerða og 

fiskvinnsluaðila hefur slagkraftur þeirra á erlendum mörkuðum minnkað mikið og 

markaðssetningin ekki verið jafn markviss og hún var áður. Einstakar útgerðir hafa ekki 

bolmagn til að fara í eins viðamikið markaðsstarf, samkeppnin er það hörð og 

markaðurinn of stór til að íslensk útgerðarfélög  geti verið að leggja  út fyrir 

markaðsstarfi. Það eru mikil tækifæri sem felast í því að vera með góða 

markaðssetningu og því þarf að stilla saman strengi alls sjávarútvegsins á Íslandi.   

 

Það eru tækifæri til staðar á öðrum mörkuðum en það er ekki auðsótt mál ef senda á 

vöruna með flugi þangað. Það er mjög flókið að senda ferskvöru með flugi til fjarlægari 

áfangastaða jafnframt því að kostnaðurinn er of mikill fyrir seljendur. Nýir markaðir eru 

því ekki í boði með flugi nema það sé beint flug þangað frá Íslandi.  

 

Eins og kom fram hefur geymslutækni tekið stórstígum framförum í skipum sem gerir 

það að verkum að ekki er eingöngu hægt að senda á hefðbunda markaði heldur er kleift 

að flytja vöruna ennþá lengra og skapa nýja markaði. Þökk sé Norðmönnum og 

markaðssetningu þeirra hafa verið að opnast fleiri markaðir. 

 

Hvort þessi aukning á útflutningi á ferskum flökum heldur áfram veltur á ýmsum 

þáttum og munu ráðast fyrst og fremst af því hvernig ofangreindir þættir munu þróast, 

þ.e. býðst áfram besta verðið fyrir ferskar afurðir, heldur flutningsframboð í flugi áfram 

að aukast, rétta saltfiskmarkaðir úr kútnum og ná að greiða samkeppnishæft verð og 

síðast en ekki síst hvernig tekst til með markaðssetningu. 

 

Kvótakerfið hefur gjörbreytt öllu umhverfi í sjávarútvegi. Það hefur skapað miklu 

meiri stöðugleika og gert fyrirtækjum kleift að fjárfesta til lengri tíma ólíkt því sem sést í 

öllum löndum í kringum Ísland. Kvótakerfið mun væntanlega ekki taka miklum 

breytingum í framtíðinni en kvótinn kemur til með að halda áfram að færast á færri 

hendur. Ástæðan er m.a. sú að öll ný gjöld koma til með að leggjast þyngst á minnstu 

fyrirtækin og þau hrökklast á braut úr geiranum. Þessi samþjöppun mun einnig reka 

mörg smærri sölufyrirtæki burt þar sem það verður ekki jafn mikil þörf fyrir þau.  

Kvótinn er takmörkuð auðlind og eigendur kvótans munu ávallt reyna að hámarka 

verðmæti þess kvóta sem þeir hafa yfir að ráða. Þróunin í átt að auknum útflutningi á 

unnum, ferskum afurðum er skýr birtingarmynd þess. 

Það eru líka aðrir möguleikar til að auka verðmæti þessa kvóta enn frekar t.d. með 

vinnslu á heilsubótarefnum og lyfjum og þar liggja mikil tækifæri. Til þess að svo megi 

verða þurfa Íslendingar að leggja meiri rækt við frumkvöðlastarf en samt athyga að hafa 

grunninn öflugan. Það þarf einnig fyrirtæki sem eru tilbúin að taka áhættu í 

þróunarstarfi. 

Samtvinning útgerðar og vinnslu hefur hjálpað mikið til við þessa þróun því 

útgerðarmenn eru vakandi fyrir tækifærum í fullvinnslu. Íslendingar hafa verið að selja 

tækni sína og veita ráðgjöf um allan heim og halda ýmsir því fram að í framtíðinni muni 

sá geiri skila Íslendingum meiri arði heldur en flökin sjálf. 

 

En flökin hafa verið á góðu flugi núna síðustu árin og sína engin merki þess að vera að 

missa flugið.  

